Trafodaeth: Banciau
Nesa heddi, pwnc sy’n codi’i ben yn gyson y dyddiau ‘ma yw cau banciau ar y stryd fawr.  Yr wythnos hon roedd hi’n destun dadl yma yn y Cynulliad: galwodd Plaid Cymru am sefydlu ‘banc y bobl’ a fyddai, yn ôl y blaid, yn rhwydwaith o fanciau dan eiddo lleol, tebyg i’r rhein a welir ar gyfandir Ewrop.  Wel, dros y misoedd diwetha mae Lloyds, NatWest a HSBC wedi cyhoeddi y byddan nhw’n cau canghennau yng Nghymru – un tre sydd ar fin colli cangen HSBC yw Llanrwst a dyw’r bobl leol ddim yn hapus a dweud y lleia

Recordiad o lais dyn yn Llanrwst:  Cadw’r banc yn ‘gorad ydi’r ffor’ orau ‘mlaen, siŵr o fod.  A peth arall sy’n bwysig fel dyn busnes ydi, mae pobol yn dod i Lanrwst i fancio a i weld y banc.  I fi mae o fatha mynd i weld y doctor, mae rhaid i chi ddod yna ac wrth ddod i mewn i Lanrwst maen nhw’n gwario ar fusnesau eraill ac os di bobol ddim yn gwario ar fusnesau, ‘dyn ni’m yn buddsoddi a ‘dyn ni’m yn benthyg.  Maen nhw’n colli mwy yn y pen draw

Recordiad o lais menyw yn Llanrwst:  O, mae’n bechod bod nhw’n cau.  Neshi erioed feddwl sa’n Llanrwst, ges i fraw pan oedd Betws-y-Coed yn cau, efo’r holl dwristiaeth ond pan oedd dre ‘ma, mae’n bechod ofnadwy a fel oedd Wyn yn deud, lle ma pobol lleol yn mynd i fynd?

VR:  Wel, yn ôl y cwmnïau banc, mae’r nifer sy’n ymweld â changhennau ar y stryd fawr yn lleihau wrth i bobl droi at fancio ar lein.  Sut ddyfodol sy’ na i fancio ar y stryd fawr, felly, ac oes ‘na unrhyw beth y gall Llywodraeth Cymru, neu Lywodraeth y Deyrnas Unedig, neud?  Nai gychwyn ‘da chi, Rhun, oherwydd mae Sir Fôn yn ardal sy’ wedi cael ei daro’n wael iawn gan y don diweddara ‘ma o gyhoeddiadau

RhaI:  Ydy, a cyfres o gyhoeddiadau sy’n golygu mai, os wnewch chi eithrio Caergybi sy’ hefyd wedi gweld canghennau’n cau, dim ond yn Llangefni fydd yna unrhyw gangen o fanc llawn amser yno yn fuan.  A mae’n amlwg i fi bod ‘na batrwm clir yma o’r banciau a sefydliadau ariannol yn tynnu allan o’r stryd fawr yn gyffredinol a cadw, yn hytrach, rhyw fath o bresennoldeb rhanbarthol mewn nifer fechan o hubs.  Rŵan, ydy, mae pobol wedi newid eu harferion bancio ond mae’r broses o gau canghennau yn digwydd ar gyflymder llawer cynt na’r symudiad yna tuag at bancio ar lein, ac waeth bynnag ydi’r newid yna mewn arferion bancio mae angen, o hyd, cael presennoldeb a chefnogaeth ariannol i bobol o fewn eu cymunedau eu hunain, a dyna pam ‘dyn ni’n awgrymu fel un ffordd ymlaen y dylan ni fod yn edrych o ddifri, ar sefydlu rhyw fath o fanc Cymreig, hynny ydi, dydi hwn ddim yn gwbwl newydd, mae yn digwydd ar hyd a lled y byd, ond dydi o ddim yn fan hyn a mae’n rhaid iddo fo fod yn rhan o ateb, dw i’n meddwl, neu mae pobol yn mynd i gael eu amddifadu o wasanaethau sy’n dal yn angenrheidiol o fewn ein cymunedau

VR:  Ond, mae hwnna’n ddatrysiad tymor hir, efallai, ond yn y tymor byr, chi’n gwybod, mae ‘na broblemau difrifol, yn enwedig, efallai, i bobol busnes, chi’n gwybod, lle – pan ‘ych chi’n cau’r siop – i ble ‘y chi’n mynd â’r arian lle mae’n mynd i fod yn saff?

RhaI:  Ie, mae ‘na lawer o lefelau lle mae ‘na broblem yn fan hyn, oes mae ‘na ragor o wasanaethau yn cael eu cynnig drwy’r post, mae ‘na fwy o wasanaethau ar gyfer busnes lle mae rhywun yn gallu talu arian i mewn a thynnu arian allan, ond â phob parch i’r post sy’n gwneud gwaith da ar un lefel, dydi’r gefnogaeth, dydi’r cyngor, dydi’r cynnyrch ychwanegol, gwahanol i jysd talu mewn a tynnu’r pres allan ddim ar gael.  Mae angen, dw i’n meddwl, i ni sicrhau bod y math yna o gefnogaeth ar gael.  Dw i’n meddwl y dylai’r banciau neu’r diwydiant bancio, yn hytrach na changhennau a chwmnïau unigol, gael eu gorfodi i sicrhau bod ‘na lefel sylfaenol o fewn ein cymunedau ni, ond yn ogystal â hynny, dw i’n meddwl gallen ni arloesi yma yng Nghymru drwy ddeud ‘Na, ‘dyn ni’n mynd i chwilio am fodel gwahanol, gweld beth sy’ di gweithio’n dda mewn rhannau eraill o’r byd a chyflwyno rhywbeth fyddai yn… nid yn unig yn cynnig gwasanaeth, ond hefyd yn creu elw fyddai’n gallu cael ei fuddsoddi ‘nôl o fewn ein cymunedau ni’.  Mae hwn yn gyffrous a be fydden i’n licio gweld ydi Llywodraeth Cymru yn deud ‘Reit, dorchwn ni’n llewys a trio gwneud i hwn ddigwydd’

RI:  Dw i’n gobeithio bod y model arloesol yma sy’ gan Blaid dan sylw yn mynd i weithio.  Edrychais i ar y CCBS, y Campaign for Community Banking Services, dechreuodd hwnna ym 1998, cynfanciwr gyda NatWest Derek French wrth y llyw, a be o’dd e’n trio neud o’dd cael y banciau i gydweithio.  O’dd ugain o elusennau’n gweithio gyda fe ac am ddeunaw mlynedd buon nhw wrthi’n trio cael, trio gwneud y defnydd gorau o’r adnoddau o’dd ar gael mewn cymunedau.  Llynedd, da’th e i ben, hynny yw, be wedodd o’dd amhosib oherwydd bod y banciau’n gystadleuol, ddim yn fodlon cydweithio ac os cai weud un stori sydyn, ‘nôl yn yr wythdegau, fues i’n ishte fel y byddwn i, o’n i’n gweithio ar Y Byd ar Bedwar, ac yn aros yn y Souk el Gharb uwchben Beirut mewn byncer ac yn gwrando ar George Habash, arweinydd y PFLP, Palestiniaid yn traethu am ddyfodol y byd, a beth o’dd e’n dweud o’dd mai tranc y byd gorllewinol bydde dirywiad y banciau, hynny yw, bydde pobl yn colli ffydd yn y banciau cyfalafol, bydden nhw’n byta’i gilydd, a rywbryd neu’i gilydd bydde pobl yn troi’u cefnau arnyn nhw.  Wel o’dd mam, pan gaeodd y ban yn Ferndale, wedi penderfynu rhoi ei harian hi dan y gobennydd a byth mynd i’r banc eto.  

